
Shri Sarasvati Stotram

ಶ್ರೀಸರಸ್ವತೀಸ್ತೋತ್ರಮ್

ಓಂ
ಶ್ರೀರಾಮಜಯಮ್ ।

ಓಂ ಸದ್ಗುರುಶ್ರೀತ್ಯಾಗರಾಜಸ್ವಾಮಿನೇ ನಮೋ ನಮಃ ।
ಓಂ ಸರಸ್ವತ್ಯೈ ಚ ವಿದ್ಮಹೇ । ವಾಗರ್ಥಾಯೈ ಚ ಧೀಮಹಿ ।
ತನ್ನೋ ವಾಣೀ ಪ್ರಚೋದಯಾತ್ ॥
ಧ್ಯಾನಮ್ -

ನಮಸ್ತುಭ್ಯಂ ವರೇ ದೇವಿ ವೀಣಾಪುಸ್ತಕಧಾರಿಣಿ ।
ವಿದ್ಯಾಸಂಪತ್ತಿದೇ ವಾಣಿ ಸರಸ್ವತಿ ನಮೋಸ್ತು ತೇ ॥ ೧॥
ಐಂಬೀಜಪೂಜಿತೇ ದೇವಿ ವೀಣಾಸಂಗೀತಮೋದಿತೇ ।
ಜ್ಞಾನಮೋಕ್ಷಕವಿಸ್ಫೂರ್ತೇ ಸರಸ್ವತಿ ನಮೋಸ್ತು ತೇ ॥ ೨॥
ವಾಗ್ದೇವೀಂ ಸ್ವರಮಾಧುರ್ಯಾಂ ಸಂಗೀತಕವಿತಾವರಾಮ್ ।
ವೀಣಾಪುಸ್ತಕಸಂವಾಸಾಂ ವಾಣೀಂ ವಂದೇ ಸರಸ್ವತೀಮ್ ॥ ೩॥
ವೀಣಾಗಾನಪ್ರವೀಣಾಂ ಚ ವಿದ್ಯಾಕೂಟವಿಲಾಸಿನೀಮ್ ।
ಗಾನಮಾಧುರ್ಯವಾಚಂ ಚ ವಾಣೀಂ ವಂದೇ ಸರಸ್ವತೀಮ್ ॥ ೪॥
ವೀಣಾಸಯುಕ್ತಕಂಠಾಂ ಚ ವೀಣಾಽಭೇದಮೃದುಸ್ವರಾಮ್ ।
ವೀಣಾಸುಸ್ವರಸಾನಂದಾಂ ವಾಣೀಂ ವಂದೇ ಸರಸ್ವತೀಮ್ ॥ ೫॥
ಜ್ಞಾನಮೋಕ್ಷಪ್ರದಾತ್ರೀಂ ಚ ಜ್ಞಾನಿಸಜ್ಜನವಲ್ಲಭಾಮ್ ।
ಜ್ಞಾನಸದ್ಗುರುರೂಪಾಂ ಚ ವಾಣೀಂ ವಂದೇ ಸರಸ್ವತೀಮ್ ॥ ೬॥
ವಾಗರ್ಥಪುಷ್ಟಿಸಂಯುಕ್ತಾಂ ವಾಗ್ವರ್ಣವರ್ಣಮಾಲಿಕಾಮ್ ।
ವಾಕ್ಸಂಪತ್ಸಂಪ್ರದಾತ್ರೀಂ ಚ ವಾಣೀಂ ವಂದೇ ಸರಸ್ವತೀಮ್ ॥ ೭॥
ಗಂಗಾಪ್ರವಾಹವಾಗ್ವರ್ಷಾಂ ವಾಕ್ಶಬ್ದಲಯವಾಸಿನೀಮ್ ।
ಶ್ಲೋಕಶೈಲೀಸುನೃತ್ಯಾಂ ಶ್ರೀಂ ವಾಣೀಂ ವಂದೇ ಸರಸ್ವತೀಮ್ ॥ ೮॥
ರಾಗತಾಲಗತಿಸ್ಥಾಂಬಾಂ ಲಯಲಾಸ್ಯಸುವಾಚಿಕಾಮ್ ।

ಕವಿತೋಲ್ಲೋಲಲೋಲಾಂ ಚ ವಾಣೀಂ ವಂದೇ ಸರಸ್ವತೀಮ್ ॥ ೯॥
ಶಾರದಾಂ ಸ್ವರಸಾಮೋದಾಂ ರಾಗದಾಂ ವರದಾಂ ವರಾಮ್ ।
ವರಸುಸ್ವರವಿದ್ಯಾಂ ಚ ವಾಣೀಂ ವಂದೇ ಸರಸ್ವತೀಮ್ ॥ ೧೦॥
ಶ್ವೇತಪುಷ್ಪಾಸನಾಸನ್ನಾಂ ಶ್ವೇತಮುತ್ಯಸ್ಮಿತಾನನಾಮ್ ।
ಶ್ವೇತವಸ್ತ್ರಸುಭೂಷಾಂ ಚ ವಾಣೀಂ ವಂದೇ ಸರಸ್ವತೀಮ್ ॥ ೧೧॥
ಹಿಮಶ್ವೇತಾಲಯಾಂ ಶ್ವೇತಾಂ ಹಿಮಶ‍ೃಂಗವಿಕಾಸಿನೀಮ್ ।
ಹಿಮಶ್ವೇತಾಸರಾಂ ಗಂಗಾಂ ವಾಣೀಂ ವಂದೇ ಸರಸ್ವತೀಮ್ ॥ ೧೨॥
ಸಂಸಾರತಾಪಶಾಮ್ಯಾಂ ಚ ಸಂಸಾರದುಃಖಮೋಚನೀಮ್ ।
ಸಂಗೀತಸತ್ಸುಖಾವಾಹಾಂ ಸ್ತುತ್ಯಾಂ ವಂದೇ ಸರಸ್ವತೀಮ್ ॥ ೧೩॥
ತ್ಯಾಗರಾಜಸುವಾಕ್ಸಂಸ್ಥಾಂ ಶಿಷ್ಯಾಪುಷ್ಪಾನುತಿಸ್ಥಿರಾಮ್ ।
ಸಂಗೀತಸುಸ್ವರಾಂ ವಾಣೀಂ ಬ್ರಾಹ್ಮೀಂ ವಂದೇ ಸರಸ್ವತೀಮ್ ॥ ೧೪॥
ಸರಸ್ವತ್ಯರ್ಪಣಂ ಸ್ತೋತ್ರಂ ಸರಸ್ವತ್ಯಾಃ ಕೃಪೋದ್ಭವಮ್ ।
ಸರಸ್ವತ್ಯರ್ಚನಂ ಶ್ರೇಷ್ಠಂ ಸರಸ್ವತ್ಯಾಃ ಕೃಪಾವಹಮ್ ॥ ೧೫॥
ಮಂಗಲಂ ಮಾತೃಕಾಯೈ ಚ ಸರಸ್ವತ್ಯೈ ಸುಮಂಗಲಮ್ ।
ವಾಣ್ಯೈ ಸಂಗೀತವಾಣ್ಯೈ ಚ ಗೀರ್ವಾಣ್ಯೈ ಶುಭಮಂಗಲಮ್ ॥ ೧೬॥
ಇತಿ ಸದ್ಗುರುಶ್ರೀತ್ಯಾಗರಾಜಸ್ವಾಮಿನಃ ಶಿಷ್ಯಯಾ ಭಕ್ತಯಾ ಪುಷ್ಪಯಾ ಕೃತಂ
ಶ್ರೀಸರಸ್ವತೀಸ್ತೋತ್ರಂ ಗುರೌ ಸಮರ್ಪಿತಮ್ ।
ಓಂ ಶುಭಮಸ್ತು ।

